Korrupsiyaya qarşı mübarizə üzrə Dövlət Proqramının 
yerinə yetirilməsi ilə əlaqədar görülən işlər barədə 
Azərbaycan Respublikasının Dövlət Qulluğunu İdarəetmə Şurası yanında 
Korrupsiyaya Qarşı Mübarizə üzrə Komissiyanın 

MƏLUMATI

"Korrupsiyaya qarşı mübarizə üzrə Dövlət Proqramının (2004-2006-cı illər) təsdiq edilməsi barədə" Azərbaycan Respublikası Prezidentinin 2004-cü il 3 sentyabr tarixli sərəncamı ilə Azərbaycan Respublikasının Nazirlər Kabinetinə və Dövlət Qulluğunu İdarəetmə Şurası yanında Korrupsiyaya Qarşı Mübarizə üzrə Komissiyaya (bundan sonra "Komissiya") tapşırılmışdır ki, Korrupsiyaya qarşı mübarizə üzrə Dövlət Proqramının (bundan sonra "Dövlət Proqramı") yerinə yetirilməsi ilə əlaqədar görülən işlərin vəziyyətini təhlil etsin və bu barədə altı ayda bir dəfə Azərbaycan Respublikasının Prezidentinə məlumat təqdim etsin. 

Azərbaycan Respublikasının Nazirlər Kabineti Dövlət Proqramının yerinə yetirilməsi barədə məlumatı 2005-ci il aprelin 5-də Azərbaycan Respublikası Prezidentinin İcra Aparatına təqdim etmişdir. Eyni zamanda, Komissiyanın 2005-ci il 31 yanvar tarixli qərarına əsasən, Dövlət Proqramının yerinə yetirilməsi barədə məlumatlar rəsmi dövlət qəzetlərində dərc olunmuşdur. 

Dövlət Proqramının yerinə yetirilməsi haqqında illik məlumat Azərbaycan Respublikası Prezidentinə bu ilin sentyabr ayında təqdim ediləcəkdir. 

Korrupsiyaya qarşı Mübarizə üzrə Dövlət Proqramında qeyd edilmiş tədbirlərin əksəriyyətinin mütəmadi şəkildə və ya 2005-2006-cı illər ərzində həyata keçirilməsi nəzərdə tutulmuşdur. Dövlət Proqramı təsdiq edildikdən sonra 6 ay ərzində Dövlət Proqramı üzrə aşağıdakı tədbirlər həyata keçirilmişdir: 

1. Qanunvericiliyin təkmilləşdirilməsi sahəsində tədbirlər 
Dövlət Proqramı üzrə tədbirlərin 1.1-1.4-cü bəndlərinə müvafiq olaraq, korrupsiya ilə bağlı bir sıra əməllərin beynəlxalq konvensiyalara əsaslanaraq cinayət kimi tanınması və həmin əməllərə görə məsuliyyətin beynəlxalq təcrübəyə uyğunlaşdırılması, korrupsiya ilə əlaqədar hüquqpozmalardan əldə edilən əmlakın müsadirəsi ilə bağlı qanunvericiliyin təkmilləşdirilməsi məqsədi ilə "Azərbaycan Respublikasının Cinayət Məcəlləsinə əlavələr və dəyişikliklər edilməsi barədə" qanun layihəsi Nazirlər Kabineti tərəfindən hazırlanaraq Azərbaycan Respublikası Prezidentinin İcra Aparatına təqdim edilmişdir. 

Qanunvericilik aktlarının hazırlanması işinin təkmilləşdirilməsi məqsədi ilə "Normativ hüquqi aktlar haqqında" Azərbaycan Respublikası Qanununa əlavə və dəyişikliklərin layihəsi hazırlanmışdır. 

Azərbaycan Respublikasının digər qanunvericilik aktlarının Birləşmiş Millətlər Təşkilatının və Avropa Şurasının korrupsiyaya qarşı mübarizə sahəsindəki konvensiyalarına və bu sahədə mövcud olan digər sənədlərə uyğunluğu barədə Nazirlər Kabineti tərəfindən məlumat verilmişdir. 

Yuxarıda göstərilənlərlə yanaşı, Dövlət Proqramı korrupsiya hüquqpozmalarına görə hüquqi şəxslərin məsuliyyətinin müəyyən edilməsi, korrupsiya ilə əlaqədar hüquqpozmalardan əldə edilən əmlakın üzərinə həbs qoyulması və müsadirəsi ilə bağlı qanunvericiliyin təkmilləşdirilməsi məqsədi ilə qanun layihələrinin hazırlanmasını, o cümlədən özəl sektorda korrupsiyaya qarşı mübarizə üzrə qanunvericiliyin təkmilləşdirilməsini nəzərdə tutmuşdur. Bu tələblər həm də Azərbaycan Respublikasının beynəlxalq öhdəliklərindən irəli gəlir. Bundan əlavə, Dövlət Proqramı normativ hüquqi aktların vahid internet elektron bazasının yaradılmasını və normativ hüquqi aktların sistemləşdirilməsini, normativ hüquqi aktların layihələrinin korrupsiyaya qarşı mübarizə ilə əlaqədar ekspertizasının həyata keçirilməsini, qanun layihələrinin ictimai müzakirəyə təqdim edilməsi işinin təkmilləşdirilməsini nəzərdə tutmuşdur. 

Qeyd olunanlara əsasən Komissiya hesab edir ki, təqdim olunmuş qanun layihələrinin hazırlanması işi davam etdirilməli, Dövlət Proqramında göstərilən digər məsələlər üzrə qanun layihələrinin hazırlanması üçün tədbirlər görülməlidir. 

Qanunvericilik sahəsində şəffaflığı təmin etmək məqsədi ilə Azərbaycan Respublikasının Ədliyyə Nazirliyi tərəfindən normativ hüquqi aktların vahid internet elektron bazasının yaradılması, normativ hüquqi aktların layihələrinin korrupsiyaya qarşı mübarizə ilə əlaqədar ekspertizasının həyata keçirilməsi, qanun layihələrinin ictimai müzakirəyə təqdim edilməsi üçün müvafiq tədbirlərin görülməsi zəruridir. 

2. Dövlət orqanlarının fəaliyyəti sahəsində tədbirlər 
A. Dövlət orqanlarının fəaliyyətinin təkmilləşdirilməsi, onların fəaliyyətində şəffaflığın artırılması üzrə tədbirlər
Dövlət Proqramı üzrə tədbirlərin 2.1-ci bəndinə müvafiq olaraq, dövlət orqanlarında islahatların başa çatdırılması məqsədi ilə dövlət orqanlarının səlahiyyətlərinin dəqiqləşdirilməsi və onların fəaliyyətində təkrarçılığın aradan qaldırılması istiqamətində 2004-cü və 2005-ci illərdə bir sıra institusional tədbirlər görülmüşdür. Belə ki, rabitə, yanacaq və energetika nazirlikləri ləğv edilmiş və onların əsasında rabitə və informasiya texnologiyaları, sənaye və energetika nazirlikləri yaradılmışdır. Meliorasiya və Su Təsərrüfatı Komitəsi müstəqil qurum kimi ləğv edilərək, Kənd Təsərrüfatı Nazirliyi yanında Dövlət Meliorasiya və Su Təsərrüfatı Agentliyi kimi yenidən formalaşdırılmışdır. İqtisadi İnkişaf Nazirliyinin nəzdində olmuş Daşınmaz Əmlakın Dövlət Reyestri Xidmətinin bazasında Nazirlər Kabinetinin nəzdində Daşınmaz Əmlakın Dövlət Reyestri Xidməti yaradılmışdır. Bir çox dövlət orqanlarının, o cümlədən Kənd Təsərrüfatı Nazirliyinin və onun struktur qurumlarının, Tələbə Qəbulu üzrə Dövlət Komissiyasının əsasnamələri təsdiq edilərək onların səlahiyyətləri dəqiqləşdirilmişdir. 

Dövlət Proqramının 2-ci hissəsində nəzərdə tutulan tədbirlərin həyata keçirilməsini və dövlət qulluğu sahəsində aparılan islahatları sürətləndirmək məqsədi ilə Azərbaycan Respublikası Prezidentinin 2005-ci il 19 yanvar tarixli fərmanı ilə Azərbaycan Respublikasının Prezidenti yanında Dövlət Qulluğu Məsələləri üzrə Komissiya yaradılmışdır. 

Dövlət Proqramı üzrə tədbirlərin 2.2-ci bəndində nəzərdə tutulmuş tədbirin, yəni - şəxslərin korrupsiya ilə əlaqədar hüquqpozmalarla bağlı müraciətlərinə, ərizə və şikayətlərinə baxılması qaydalarının və müddətlərinin təkmilləşdirilməsi məqsədi ilə Dövlət Qulluğunu İdarəetmə Şurası yanında Korrupsiyaya Qarşı Mübarizə üzrə Komissiyanın Əsasnamə layihəsində və Azərbaycan Respublikasının Baş Prokuroru yanında Korrupsiyaya Qarşı Mübarizə İdarəsinin Əsasnaməsində bu orqanların vəzifələrindən biri kimi şəxslərin korrupsiya ilə bağlı şikayət və ərizələrinə baxılması müəyyən edilmişdir. Əsasnamə layihəsinə görə, daxil olmuş ərizə və şikayətlərdə korrupsiya ilə əlaqədar hüquqpozmaların əlamətləri olduqda Komissiya həmin materialları yoxlanılması üçün Azərbaycan Respublikasının Baş Prokuroru yanında Korrupsiyaya Qarşı Mübarizə İdarəsinə və digər müvafiq orqanlara göndərir. Bu ərizə və şikayətlərə həmçinin Komissiya yanında yaradılmış analitikinformasiya işinin təşkili və korrupsiyaya qarşı mübarizə sahəsində monitorinqlərin həyata keçirilməsi üzrə ad hoc işçi qruplarında da baxılır. 

"Məhkəmələr və hakimlər haqqında" Azərbaycan Respublikası Qanununa edilmiş yeni əlavə və dəyişikliklərə və "Məhkəmə-Hüquq Şurası haqqında" Azərbaycan Respublikası Qanununa görə, fiziki və hüquqi şəxslər hakimlər tərəfindən "Korrupsiyaya qarşı mübarizə haqqında"Azərbaycan Respublikası Qanununda nəzərdə tutulan korrupsiya ilə əlaqədar hüquqpozmaların törədilməsi barədə məlumata malik olduqda, birbaşa Məhkəmə-Hüquq Şurasına müraciət edə bilərlər. Məhkəmə-Hüquq Şurası bu halda öz qərarı ilə hakimlər haqqında intizam icraatı başlaya bilər. 

Dövlət Proqramı üzrə tədbirlərin 2.3 və 2.5-ci bəndlərində nəzərdə tutulmuş "İnzibati icraat haqqında" və "Məlumat azadlığı haqqında" qanunların layihələri hazırlanmışdır və bu layihələr hazırda Milli Məclisdə müzakirədədir. 

Dövlət Proqramı üzrə tədbirlərin 2.4, 2.11, 2.14-cü bəndlərinə müvafiq olaraq, mərkəzi icra hakimiyyəti orqanlarında onların fəaliyyətini əks etdirən internet səhifələri tərtib edilmiş, bəzilərində təkmilləşdirilmiş, ərizə və şikayətlərin elektron vasitələrlə qəbul edilməsi işi təşkil edilmiş, korrupsiyaya qarşı mübarizə məqsədi ilə daxili nəzarəti həyata keçirən struktur bölmələr (komissiyalar), dövlət qulluğuna qəbulun müsabiqə yolu ilə həyata keçirilməsi üçün müvafiq komissiyalar yaradılmışdır. Mərkəzi və yerli icra hakimiyyəti orqanlarında dövlət qulluqçularını və işçiləri maarifləndirmək və təlimatlandırmaq məqsədi ilə yığıncaq və seminarlar keçirilmişdir. 

Dövlət Proqramında nəzərdə tutulduğu kimi, Azərbaycan Respublikası Nazirlər Kabinetinin Azərbaycan Respublikasının Milli Məclisi qarşısında illik hesabatında korrupsiyaya qarşı mübarizə sahəsində həyata keçirilmiş tədbirlər haqqında məlumat verilmişdir. 

Komissiya hesab edir ki, şəxslərin korrupsiya ilə əlaqədar hüquqpozmalarla bağlı müraciətlərinə, ərizə və şikayətlərinə baxılması ilə əlaqədar Dövlət Proqramına uyğun olaraq qəbul edilmiş qanunvericlik aktlarının tətbiq olunması üçün dövlət orqanları tərəfindən müvafiq tədbirlərin davam etdirilməsi zəruridir. Komissiya qeyd edir ki, dövlət orqanlarının fəaliyyətini geniş əks etdirən internet səhifələrinin tərtib edilməsi ilə əlaqədar Dövlət Proqramının tələbi hələ bütün dövlət orqanları, xüsusən yerli icra hakimiyyəti və yerli özünüidarə orqanları tərəfindən təmin edilməmişdir. Bununla əlaqədar Komissiya xatırladır ki, qeyd olunan internet saytları orqanların fəaliyyətini mümkün qədər geniş işıqlandırmalı və dövlət orqanları ərizə və şikayətlərin elektron üsullarla qəbul edilməsi işini təşkil etməlidirlər. Bu isə öz növbəsində Azərbaycan Respublikasının ərazisində internetdən istifadənin genişləndirilməsi üçün əlavə tədbirlər görülməsini tələb edir. 

Dövlət Proqramı qəbul edildikdən sonra Azərbaycan Respublikasının Prezidenti Yanında Dövlət Qulluğu Məsələləri üzrə Komissiya təsis edilmişdir. Hesab edirik ki, Dövlət Qulluğu Məsələləri üzrə Komissiya Dövlət Proqramının icraçısı kimi birbaşa göstərilməsə də, o, dövlət qulluğunu idarəetmə orqanı kimi bu məsələlərlə bağlı icraçı qismində çıxış edərək, Dövlət Proqramının həyata keçirilməsində fəal orqanlardan birinə çevrilməlidir. Bu məqsədlə Dövlət Qulluğu Məsələləri üzrə Komissiyanın işinin tezliklə qurulması və fəaliyyətə başlaması üçün tədbirlər görülməsi zəruridir. 

Dövlət orqanlarının səlahiyyətlərinin dəqiqləşdirilməsi və mərkəzi icra hakimiyyəti orqanları arasında səlahiyyət bölgüsünun daha dəqiq müəyyən edilməsi üçün onların nümunəvi əsasnaməsinin qəbul olunması, o cümlədən Azərbaycan Respublikası Nazirlər Kabinetinin Əsasnaməsinin tezliklə qəbul edilməsi məqsədəmüvafiqdir. 

B. Dövlət qulluqçularının fəaliyyətinin təkmilləşdirilməsi, maddi-texniki və maliyyə təminatının yaxşılaşdırılması üzrə
Dövlət qulluqçularının fəaliyyətinin təkmilləşdirilməsi məqsədi ilə Proqramın 2.10-cu bəndinə uyğun olaraq, dövlət qulluqçularının etik davranış kodeksinin layihəsi hazırlanmışdır və hazırda Milli Məclisin müzakirəsindədir. Bu bəndə müvafiq olaraq prokurorluq, daxili işlər, gömrük, vergi, dövlət sərhəd xidməti orqanları əməkdaşlarının etik davranış kodeksləri təsdiq edilmişdir. 

Dövlət Proqramının 2.12-ci bəndinə müvafiq olaraq, dövlət qulluğuna qəbulun müsabiqə yolu ilə həyata keçirilməsi üçün tədbirlər görülmüşdür (Baş Prokurorluqda, Xarici İşlər Nazirliyində). 

Dövlət Proqramı üzrə tədbirlərin 2.18-ci bəndinə müvafiq olaraq, dövlət qulluqçularının fəaliyyətində maraqlar ziddiyyətinin aradan qaldırılması məqsədi ilə qanunvericiliyin təkmilləşdirilməsi üçün Azərbaycan Respublikasının Ədliyyə Nazirliyinə müvafiq tapşırıq verilmişdir. 

Dövlət Proqramı üzrə tədbirlərin 2.19-2.20-ci bəndlərinə müvafiq olaraq, "Vəzifəli şəxslər tərəfindən maliyyə xarakterli məlumatların təqdim edilməsi Qaydalarının təsdiq edilməsi barədə" qanun layihəsi hazırlanmışdır və bu layihə hazırda Milli Məclisdə müzakirədədir. Bununla əlaqədar maliyyə xarakterli məlumatların təqdim edilməsi üçün müvafiq icra hakimiyyəti orqanı tərəfindən bəyannamə formalarının hazırlanması nəzərdə tutulmuşdur. 

Dövlət Proqramı üzrə tədbirlərin 2.21-2.22-ci bəndlərində nəzərdə tutulmuş siyasi partiyaların maliyyələşdirilməsi və vəsaitlərin xərclənməsində şəffaflığın artırılması, bu məqsədlə nəzarət mexanizmlərinin müəyyən edilməsi, siyasi partiyaların maliyyə vəziyyəti barədə hesabatların tətbiq olunması sisteminin müəyyənləşdirilməsi üçün "Siyasi partiyalar haqqında" Azərbaycan Respublikasının Qanununa əlavələr edilməsi barədə" qanun layihəsi, "Siyasi partiyaların maliyyə vəziyyəti barədə hesabatların tətbiq edilməsi sisteminin müəyyən edilməsinə dair Standartlar"ın layihəsi hazırlanmışdır və hazırda dövlət orqanları tərəfindən müzakirə olunur. 

Dövlət Proqramının 2.10-2.22-ci bəndlərində göstərilən məsələlərlə əlaqədar Komissiya hesab edir ki, dövlət qulluqçularının etik davranış kodeksinin qəbul edilməsi işinin sürətləndirilməsi və qüvvəyə mindikdən sonra bütün dövlət orqanları tərəfindən bu kodeks əsasında sahə kodekslərinin qəbul olunması, bu kodekslərin tətbiq edilməsinə, dövlət qulluqçularının tez müddət ərzində bu kodekslərlə, o cümlədən korrupsiyaya qarşı mübarizə haqqında qanunvericiliklə tanış olmaları üçün tədbirlər görülməsi zəruridir. 

Dövlət Proqramında dövlət qulluğunun bütün sahələrində dövlət qulluğuna qəbulun müsabiqə yolu ilə həyata keçirilməsinin tələb edilməsinə baxmayaraq hələ də, bir neçə dövlət orqanı istisna olmaqla, əksər dövlət orqanları dövlət qulluğuna qəbulun müsabiqə və şəffaflıq əsasında həyata keçirilməsini təmin etməmişlər. Buna görə Komissiya hesab edir ki, Dövlət Proqramının və dövlət qulluğu haqqında qanunvericiliyin şərtlərinə uyğun olaraq, dövlət orqanları tərəfindən bütün sahələrdə dövlət qulluğuna qəbulun müsabiqə və şəffaflıq əsasında həyata keçirilməsinin təmin edilməsi zəruridir. 

Komissiya həmçinin hesab edir ki, Dövlət Proqramı ilə nəzərdə tutulan dövlət qulluqçularının fəaliyyətinin dəyərləndirmə sisteminin həyata keçirilməsi və rotasiya sisteminin müəyyən edilməsi qənaətbəxş səviyyədə həyata keçirilməmişdir. Komissiya özünün İllik fəaliyyət planında yuxarıda göstərilən məsələlərə həsr edilmiş xüsusi iclasların keçirilməsini nəzərdə tutmuşdur. 

3. Hüquq-mühafizə orqanlarının və məhkəmələrin fəaliyyət sahəsi üzrə 
Dövlət Proqramı üzrə tədbirlərin 3.2-ci bəndinə əsasən, Azərbaycan Respublikası Prezidentinin 2004-cü il 28 oktyabr tarixli fərmanı ilə Azərbaycan Respublikasının Baş Prokuroru yanında Korrupsiyaya Qarşı Mübarizə İdarəsinin Əsasnaməsi və prokurorluq işçilərinin say tərkibi təsdiq edilmişdir. Həmin fərmanın icrası ilə bağlı müvafiq normativ hüquqi aktların bu fərmana uyğunlaşdırılması barədə təkliflər hazırlanaraq Azərbaycan Respublikası Prezidentinin İcra Aparatına təqdim edilmişdir. Nazirlər Kabinetinin 2005-ci il 24 mart tarixli qərarı ilə İdarənin əməkdaşları üçün daha yüksək əmək haqqı müəyyən edilmişdir. Korrupsiyaya Qarşı Mübarizə İdarəsinin rəisi təyin edilmiş, İdarəyə peşəkar və təcrübəli əməkdaşlar cəlb olunmuş və İdarənin işinin təşkil ediməsi üçün zəruri tədbirlər görülmüşdür. 

Dövlət Proqramı üzrə tədbirlərin 3.3-cü bəndinə müvafiq olaraq, korrupsiya ilə bağlı cinayətlərin istintaq aidiyyətinin müəyyən edilməsi məqsədi ilə "Azərbaycan Respublikasının Cinayət-Prosessual Məcəlləsinə əlavələr edilməsi haqqında" Azərbaycan Respublikasının Qanun layihəsi hazırlanmış və Azərbaycan Respublikası Prezidentinin İcra Aparatına təqdim edilmişdir. 

Dövlət Proqramı üzrə tədbirlərin 3.7-ci bəndində nəzərdə tutulmuş korrupsiyaya qarşı mübarizə məqsədi ilə hüquq-mühafizə orqanları aparatlarında daxili nəzarətin təşkil edilməsi ilə bağlı Azərbaycan Respublikası Prezidentinin 2004-cü il30 iyun tarixli fərmanı ilə Daxiliİşlər Nazirliyinin strukturunda Daxili Təhlükəsizlik İdarəsi yaradılmışdır. Həmçinin Daxili İşlər Nazirliyinin Baş Mütəşəkkil Cinayətkarlıqla Mübarizə İdarəsində korrupsiya cinayətləri üzrə əməliyyat-axtarış tədbirləri şöbəsi yaradılmışdır. Vergilər Nazirliyinin Daxili Nəzarət Baş İdarəsinin strukturu və funksiyaları təkmilləşdirilərək, onun bazasında Daxili Audit Baş İdarəsi və Daxili Təhlükəsizlik İdarəsi yaradılmışdır. Dövlət Gömrük Komitəsinin Daxili Təhqiqatlar İdarəsi Azərbaycan Respublikası Prezidentinin 2004-cü il 10 dekabr tarixli fərmanı ilə Daxili Təhlükəsizlik İdarəsi adlandırılmışdır. Milli Təhlükəsizlik Nazirliyində, Dövlət Sərhəd Xidmətində daxili nəzarətin həyata keçirilməsi ayrıca struktur bölmələrə həvalə olunmuşdur. 

Dövlət Proqramı üzrə tədbirlərin 3.6-3.9-cu bəndlərinə müvafiq olaraq, hüquq-mühafizə orqanları əməkdaşlarının korrupsiyaya qarşı mübarizə sahəsində ixtisaslaşması məqsədi ilə PolisAkademiyasında, Baş Prokurorluğun Tədris Mərkəzində kurslar təşkil edilmişdir. Beynəlxalq təşkilatlar və xarici dövlətlərin hüquq-mühafizə orqanları ilə əməkdaşlığın həyata keçirilməsi məqsədi ilə əməkdaşlar müxtəlif ölkələrə forum, sessiya və müşavirələrdə iştirak etməyə, təlimlər keçməyə göndərilir. 

Dövlət Proqramı üzrə tədbirlərin 3.15-ci bəndində nəzərdə tutulmuş hüquq-mühafizə orqanlarında qulluq keçən şəxslərin dövlət məvaciblərinin mərhələlərlə artırılması, onların sosial təminatının gücləndirilməsi məqsədi ilə Nazirlər Kabinetinin 2004-cü il 25 noyabr tarixli qərarı ilə "Polis əməkdaşının maddi və sosial təminatları ilə bağlı Qaydalar" təsdiq edilmiş, 2005-ci il 15 mart tarixli qərarı ilə prokurorluq orqanlarında mülki işçilərin və hərbi prokurorluq işçiləri olmayan digər hərbi qulluqçuların aylıq vəzifə maaşları artırılmışdır. 

Dövlət Proqramı üzrə tədbirlərin 3.16-3.26-cı bəndlərində nəzərdə tutulmuş məhkəmə fəaliyyətinin təkmilləşdirilməsinə dair tədbirlərin icrası ilə əlaqədar 2004-cü il dekabrın 28-də "Məhkəmələr və hakimlər haqqında" Azərbaycan Respublikasının Qanununa əlavələr və dəyişikliklər edilməsi barədə" və "Məhkəmə-Hüquq Şurası haqqında" qanunlar qəbul olunmuşdur. Qanunlara əsasən Məhkəmə-Hüquq Şurasının səlahiyyətləri genişləndirilmiş, hakimlərin toxunulmazlığına və səlahiyyət müddətlərinə yenidən baxılmış, hakim vəzifələrinə namizədlərin seçilməsi üçün yeni qurum Hakimlərin Seçki Komitəsi yaradılmış, hakimliyə namizədlərin beynəlxalq təcrübəyə uyğun xüsusi proqram üzrə uzunmüddətli təlim keçməsi müəyyən edilmişdir. 

Həmin qanunvericilik aktları ilə hakimlərin intizam məsuliyyətinə cəlb olunmasının əsasları yenidən müəyyən edilmiş, o cümlədən "Korrupsiyaya qarşı mübarizə haqqında" qanunda nəzərdə tutulmuş maliyyə xarakterli tələblərə əməl olunmaması və korrupsiya hüquqpozmalarının törədilməsi hakimlərin intizam məsuliyyətinə cəlb edilməsinin əsasları kimi müəyyən olunmuşdur. 

Dövlət Proqramı üzrə tədbirlərin 3.31-ci bəndinə əsasən, notariusların korrupsiyaya qarşı mübarizə aparan orqanlarla əməkdaşlığının gücləndirilməsinə, notariat fəaliyyətinə nəzarətin təkmilləşdirilməsinə və notariat qaydada təsdiq edilən əqdlər üzrə vəsaitlərin ödənilməsinin notariusların xüsusi depozit hesabları vasitəsilə həyata keçirilməsinə dair "Notariat haqqında" Azərbaycan Respublikasının Qanununa əlavə və dəyişikliklər edilməsi barədə müvafiq layihə hazırlanaraq Nazirlər Kabinetinə təqdim olunmuşdur. 

Dövlət Proqramının 3.27 və 3.28-ci bəndlərinə əsasən, Vəkillik fəaliyyətinin təkmilləşdirilməsi məqsədi ilə "Vəkillər və vəkillik fəaliyyəti haqqında" Azərbaycan Respublikası Qanununa edilmiş əlavə və dəyişikliklərə uyğun olaraq, 2004-cü ilin noyabr ayında vəkillərin təsis yıgıncağı keçirilmiş, Azərbaycan Respublikasının yeni Vəkillər Kollegiyası yaradılmışdır. 2005-ci ilin əvvəllərində Vəkillər Kollegiyasının üzvü olmaq istəyən şəxslər üçün keçirilmiş imtahanlardan sonra Vəkillər Kollegiyası üzvlərinin sayı artmışdır. Hazırda Vəkillər Kollegiyası üzvlərinin Konstitusiya Məhkəməsində və Ali Məhkəmədə həyata keçirilən icraatlara buraxılmasının mümkünlüyünün müəyyən edilməsi məqsədi ilə onlar üçün əlavə ixtisas imtahanının təşkili ilə bağlı hazırlıq işləri gedir. 

Vəkillər Kollegiyasının maddi-texniki təminatını yaxşılaşdırmaq məqsədi ilə Azərbaycan Respublikasının Prezidenti 2005-ci ilin yanvar ayında müvafiq sərəncam imzalamışdır. Həmin sərəncamda Nazirlər Kabinetinə dövlət hesabına ödənilən hüquqi yardımın məbləğinin artırılması məsələsinin həll edilməsi, Vəkillər Kollegiyasının fəaliyyətinin təşkili üçün müvafiq bina və maddi-texniki təminat ilə bağlı məsələlərin həll olunması tapşırılmışdır. 

Yuxarıda göstərilən məsələlərlə əlaqədar Komissiya xatırladır ki, Dövlət Proqramında hüquq-mühafizə orqanlarının və məhkəmələrin fəaliyyəti sahəsində tədbirlərin həyata keçirilməsi üçün müddət 2004-2005-ci illər müəyyən edilmişdir. Bu səbəbdən Komissiya hesab edir ki, Azərbaycan Respublikası Baş Prokuroru Yanında Korrupsiyaya Qarşı Mübarizə İdarəsinin fəaliyyətinin qurulması sahəsində tədbirlərin davam etdirilməsi, İdarənin müvafiq bina və avadanlıqla təmin olunması üçün işlərin sürətləndirilməsi, korrupsiyaya qarşı mübarizə sahəsində konkret nəticələrin əldə edilməsi zəruridir. Həmçinin korrupsiya hüquqpozmalarına qarşı mübarizəni həyata keçirən orqanlar arasında əməkdaşlıq sisteminin təkmilləşdirilməsi işi davam etdirilməli, korrupsiya ilə bağlı cinayətlər haqqında statistik hesabatların tərtib olunması, korrupsiya ilə əlaqədar hüquqpozmalar barədə vahid informasiya bazasının yaradılması, hüquq-mühafizə orqanlarının müvafiq əməkdaşlarının korrupsiyaya qarşı mübarizə sahəsində ixtisaslaşması üçün tədbirlərin həyata keçirilməsi işi davam etdirilməlidir. 

Dövlət Proqramına müvafiq olaraq, korrupsiyaya qarşı mübarizə aparan orqanların əməkdaşları üçün bu sahədə təlim və tədrisin təşkili, beynəlxalq təcrübənin öyrənilməsi, hakimlərin, prokurorların, polis, ədliyyə və digər hüquq-mühafizə orqanları əməkdaşlarının korrupsiyaya qarşı mübarizə sahəsində qarşılaşdığı problemlərin birgə öyrənilməsinin təşkil edilməsi zəruridir. 

Komissiya hesab edir ki, korrupsiya ilə əlaqədar hüquqpozmaların qarşısının alınması və açılmasına görə hüquq-mühafizə orqanları əməkdaşlarının stimullaşdırılması, hüquq-mühafizə orqanlarında qulluq keçən şəxslərin dövlət məvaciblərinin mərhələlərlə artırılması, onların sosial təminatının gücləndirilməsi, korrupsiyaya qarşı mübarizə aparan hüquq-mühafizə orqanlarının, ekspert təşkilatlarının maddi-texniki bazasının möhkəmləndirilməsi imkanlarından geniş istifadə edilməlidir. 

4. İqtisadi və sosial sahə üzrə
İqtisadi və sosial sahədə tədbirlərlə bağlı Dövlət Proqramının 4-cü hissəsinə müvafiq olaraq, Antiinhisar Məcəlləsinin layihəsi hazırlanmış və "İnvestisiya fəaliyyəti haqqında" yeni qanun layihəsi Milli Məclisə təqdim edilmişdir. 

Dövlət Proqramı üzrə tədbirlərin 4.13-4.18, 4.20-ci bəndlərinə müvafiq olaraq maliyyə nəzarətini tənzimləyən qanunvericiliyin, büdcə sisteminin qanunvericilik bazasının və büdcə təsnifatının təkmilləşdirilməsi üçün "Büdcə sistemi haqqında" Azərbaycan Respublikasının Qanununa əlavələr və dəyişikliklər edilməsi barədə" qanun qəbul olunmuşdur. Bu qanunun tətbiqi ilə əlaqədar Azərbaycan Respublikası Prezidentinin 2004-cü il 29 dekabr tarixli fərmanı və Nazirlər Kabinetinin 2004-cü il 6 oktyabr tarixli qərarı qəbul edilmişdir. 

Maliyyə nəzarətini tənzimləyən qanunvericiliyin təkmilləşdirilməsi istiqamətində hazırda Maliyyə Nazirliyi tərəfindən aidiyyəti orqanlarla birlikdə "Dövlət maliyyə nəzarəti haqqında" qanunun və "Dövlət maliyyə nəzarətinin Standartları"nın layihələri hazırlanır. 

Yerli büdcənin tərtibi və icrasına, o cümlədən sərf edilən vəsaitin təsdiq olunmuş büdcə göstəricilərinə uyğunluğuna nəzarət mexanizmlərinin və prosedurlarının təkmilləşdirilməsi məqsədi ilə "Bələdiyyələrin statusu haqqında" və "Bələdiyyələrin maliyyəsinin əsasları haqqında" qanunlara 2004-cü il 30 dekabr tarixli qanunla əlavə və dəyişikliklər edilmişdir. 

Dövlət Proqramı üzrə tədbirlərin 4.27-ci bəndinə müvafiq olaraq, dövlət satınalmaları haqqında ictimaiyyətin məlumatlandırılması işinin təkmilləşdirilməsi, Satınalmalar üzrə Dövlət Agentliyində hesabatların vaxtında tərtib edilib təhlil olunması məqsədi ilə yerli kompüter şəbəkəsi və məlumat bazası əsasında dövlət satınalmalarının monitorinqi sistemi yaradılmışdır. 

Dövlət Proqramı üzrə tədbirlərin 4.30-4.32-ci bəndlərinə müvafiq olaraq bank sistemində islahatların sürətləndirilməsi, bank xidmətindən istifadə imkanlarının genişləndirilməsi, bu sahədə ədalətli rəqabətin və şəffaflığın təmin edilməsi məqsədi ilə "Banklar haqqında" və "Azərbaycan Respublikasının Milli Bankı haqqında" yeni qanunlar qəbul edilmişdir. 

Dövlət Proqramı üzrə tədbirlərin 4.33-4.34-cü bəndlərinə müvafiq olaraq, "Qeyri-qanuni fəaliyyətdən əldə edilmiş gəlirlərin leqallaşdırılmasına qarşı tədbirlər proqramı"nın layihəsi hazırlanmış və Azərbaycan Respublikası Prezidentinin İcra Aparatına təqdim edilmişdir. "Qeyri-qanuni fəaliyyətdən əldə edilmiş gəlirlərin leqallaşdırılmasının qarşısının alınması haqqında" qanun layihəsi hazırda dövlət orqanlarının müzakirəsindədir. 

Dövlət Proqramı üzrə tədbirlərin 4.40-4.47-ci bəndlərinin icrası ilə bağlı "Auditor xidməti ilə məşğul olan fiziki və hüquqi şəxslərin peşə məsuliyyətinin icbari sığortası haqqında" qanun layihəsi hazırda dövlət orqanları tərəfindən müzakirə edilir, "Auditor xidməti haqqında" Azərbaycan Respublikasının Qanununa əlavə və dəyişikliklər edilməsi barədə" qanun layihəsinin hazırlanması üçün Auditorlar Palatasında müvafiq işçi qrupu yaradılmışdır. 

Dövlət Proqramı üzrə tədbirlərin 4.51-4.53-cü bəndlərində nəzərdə tutulmuş tədbirlərin həyata keçirilməsi ilə əlaqədar "İnşaat fəaliyyəti haqqında" qanun layihəsi hazırda Milli Məclisdə müzakirədədir. Azərbaycan Respublikasının Torpaq Məcəlləsinin və "Torpaq bazarı haqqında" qanunun tələblərinə müvafiq olaraq, "Torpaqların alqı-satqısı ilə bağlı torpaq hərraclarının (auksion və müsabiqələrin) keçirilməsi Qaydaları" Azərbaycan Respublikası Prezidentinin İcra Aparatına təqdim edilmişdir. 

Dövlət Proqramı üzrə tədbirlərin 4.54-4.56-cı bəndlərində nəzərdə tutulmuş vergi qanunvericiliyinin, həmçinin vergi nəzarətinin və vergi ödəmə prosedurlarının təkmilləşdirilməsi, vergidən yayınma hallarına qarşı mübarizənin gücləndirilməsi məqsədi ilə 2004-cü il dekabrın 3-də "Azərbaycan Respublikasının Vergi Məcəlləsinə əlavə və dəyişikliklər edilməsi barədə" qanun qəbul edilmişdir. Vergi bəyannamələrinin elektron poçt vasitəsilə vergi orqanlarına təqdim olunması mexanizminin təkmilləşdirilməsi üçün Vergilər Nazirliyində Avtomatlaşdırılmış Vahid İnformasiya Sisteminin (AVİS) yaradılması istiqamətində işlər aparılır. AVİS-də məlumatların təhlükəsizliyinin təmin edilməsi və onların həyata keçirilməsinin təşkili məqsədi ilə Məlumatların təhlükəsizliyinin qorunması üzrə Şura yaradılmışdır. 

Dövlət Proqramı üzrə tədbirlərin 4.57-4.60-cı bəndlərinə müvafiq olaraq, "Azərbaycan Respublikasının gömrük sərhədindən keçirilən beynəlxalq poçt göndərişlərinə gömrük nəzarəti və onların gömrük rəsmiləşdirilməsi Qaydaları" işlənib hazırlanmışdır. Gömrük nəzarətinin təkmilləşdirilməsi, gömrük prosedurlarının sadələşdirilməsi məqsədi ilə 20 gömrük orqanında Gömrük rəsmiləşdirilməsi və nəzarətinin avtomatlaşdırılmış sisteminin tətbiqi təmin edilmişdir. Azərbaycan Respublikasının gömrük sərhədindən keçən şəxslər tərəfindən ilkin məlumatların əldə edilməsi üçün "Gömrük məlumat kitabçası" istifadəyə verilmişdir. 

Dövlət Proqramı üzrə tədbirlərin 4.66-4.67-ci bəndlərinə uyğun olaraq, Təhsil Nazirliyinin saytında daimi fəaliyyət göstərən "qaynar xətt" yaradılmışdır. Təhsil Nazirliyinin strukturunda 3 yeni şöbə - şagird nailiyyətlərinin qiymətləndirilməsi, təhsili idarəetmənin məlumat sistemləri, strateji təhlil və planlaşdırma şöbələri yaradılmışdır. Təhsil müəssisələrində qulluğa qəbul və attestasiya qaydalarının təkmilləşdirilməsi istiqamətində Təhsil Nazirliyi tərəfindən rəhbər vəzifələrə namizədlər üçün təhsil menecerləri hazırlığının konsepsiyası hazırlanmışdır. 

Səhiyyə sistemində qulluğa qəbulun və attestasiya qaydalarının təkmilləşdirilməsi məqsədi ilə müəyyən işlər görülmüş, elektron test bazası yaradılmışdır. 

Dövlət Proqramı üzrə tədbirlərin 4.70-4.71-ci bəndlərinə müvafiq olaraq Azərbaycan Respublikasında Milli ödəniş sisteminin inkişafı üzrə 2005-2007-ci illər üçün kommunal xidmətlərinin ödənişlərində şəffaflığın təmin edilməsi, əhalidən yığılan pulların banklar və elektron daşıyıcıları vasitəsilə aparılmasının təmin edilməsi üçün müvafiq tədbirlər işlənib hazırlanır. Dünya Bankının Dövlət-Özəl İnfrastruktur layihəsi çərçivəsində hazırlanmış "Kommunal xidmətlərin dövlət tənzimlənməsi haqqında" qanun layihəsi Milli Məclisə təqdim edilmişdir. Azərbaycan Respublikasında kommunal islahatların aparılması mexanizmi"nin layihəsinə hazırda Nazirlər Kabinetində baxılır. Qaz, su, istilik sahələrində islahatların aparılması məqsədi ilə müvafiq normativ hüquqi aktların layihələri hazırlanmışdır. 

Azərbaycan Respublikasının Nazirlər Kabineti, mərkəzi və yerli icra hakimiyyəti orqanları tərəfindən təqdim edilmiş məlumatlara əsasən, korrupsiyaya qarşı mübarizə ilə əlaqədar iqtisadi və sosial sahədə bir çox tədbirlərin həyata keçirildiyi göstərilsə də, Komissiya qeyd edir ki, Dövlət Proqramı iqtisadi və sosial sahədə göstərilən tədbirlərin əksəriyyətinin 2005-2006-cı illərdə həyata keçirilməsini nəzərdə tutmuşdur. Bu xarakterli tədbirlərin həyata keçirilməsinin qiymətləndirilməsi Komissiyanın Dövlət Proqramının yerinə yetirilməsi haqqında təqdim edəcəyi illik məlumatda daha geniş surətdə öz əksini tapacaqdır. 

5. Korrupsiyaya qarşı mübarizə sahəsində maarifləndirmə və əməkdaşlıq üzrə 
Dövlət Proqramına uyğun olaraq, bütün mərkəzi və yerli icra hakimiyyəti orqanlarında korrupsiyaya qarşı mübarizə üzrə tədbirlər planları təsdiq edilmişdir. 

Korrupsiyaya qarşı mübarizə üzrə Dövlət Proqramının məqsəd və mahiyyətinin, icrasına yönəlmiş tədbirlər barədə məlumatların ictimaiyyətə çatdırılması üçün mərkəzi və yerli icra hakimiyyəti orqanlarında seminarlar, dəyirmi masalar keçirilmiş, mütəxəssislər bu mövzuda əhali arasında mühazirələrlə çıxış etmişlər. 

Rəsmi dövlət qəzetlərində və digər qəzetlərdə korrupsiyaya qarşı mübarizə ilə bağlı məlumatlar, məqalələr, yazılar dərc edilmişdir. Komissiyanın qərarı ilə korrupsiyaya qarşı mübarizədə maarifləndirmə və cəmiyyəti korrupsiyaya qarşı mübarizə ilə bağlı geniş məlumatlandırmaq məqsədi ilə korrupsiyaya qarşı mübarizə sahəsində Azərbaycan Respublikasının qanunvericilik aktları və bu sahədə həyata keçirilmiş tədbirlər haqqında məlumatlar rəsmi dövlət qəzetlərində dərc edilmişdir. 

Korrupsiyaya qarşı mübarizə sahəsində qeyri-hökumət təşkilatları və beynəlxalq təşkilatlarla əməkdaşlıq üçün tədbirlər həyata keçirilmişdir. 

2004-cü il ərzində "Gənc Hüquqşünaslar Birliyi" və ATƏT-in birgə təşkilatçılığı ilə korrupsiyaya qarşı mübarizənin müxtəlif aspektlərinə həsr edilmiş 5 seminar keçirilmişdir və onların gələcəkdə də davam etdirilməsi nəzərdə tutulur. Bu seminarlarda, habelə digər tədbirlərdə dövlət qulluqçuları və Komissiyanın üzvləri məruzəçi kimi çıxış etmişlər. 

Ədliyyə Nazirliyi, Auditorlar Palatası tərəfindən korrupsiya ilə mübarizə sahəsində müvafiq qanunvericilik aktlarından ibarət sənədlər toplusu nəşr etdirilmişdir. 

İqtisadi Əməkdaşlıq və İnkişaf Təşkilatının Antikorrupsiya Şəbəkəsinin Regional fəaliyyət planı çərçivəsində Azərbaycan Respublikası ilə bağlı tövsiyələrin həyata keçirilməsi ilə əlaqədar Azərbaycan Respublikasının nümayəndə heyəti 2005-ci il dekabrın 13-14-də məruzə ilə çıxış etmişdir. Həmçinin 2005-ci il yanvarın 17-21-də Avropa Şurasının Pulların yuyulmasına qarşı tədbirlərin qiymətləndirilməsi üzrə Ekspertlər Komitəsinin (MONEYVAL) 16-cı iclasında ölkəmiz üzrə məruzə təqdim edilmişdir. Tövsiyələr Dövlət Proqramının müvafiq bəndlərinin icrası zamanı nəzərə alınır. 

"Transparency İnternational Azərbaycan" tərəfindən təqdim edilən "Ölkədə korrupsiya səviyyəsinin qiymətləndirilməsi: Azərbaycanda ictimai fikrin araşdırılması" sorğusu ilə bağlı keçirilən təqdimatda Komissiyanın üzvləri iştirak etmiş, Komissiyanın məruzəyə rəyini bildirmiş və həmin rəy internet saytında yerləşdirilmişdir. 

Komissiyanın fəaliyyəti ilə əlaqədar məlumatların ictimaiyyətə çatdırılması, maarifləndirmə işinin daha da gücləndirilməsi və əməkdaşlığın daha səmərəli qurulması üçün Komissiyanın www.commission-anticorruption.gov.az ünvanlı rəsmi saytı açılmışdır. 

Komissiya yanında qanunvericiliyin təkmilləşdirilməsi üzrə yaradılmış ad hoc işçi qrupuna yerli ekspertlərlə yanaşı ATƏT-in, Avropa Şurasının, ABA/CEELİ, Transparency İnternational təşkilatlarının nümayəndələri dəvət edilmişlər. 

Komissiya hesab edir ki, korrupsiyaya qarşı mübarizə sahəsində maarifləndirmə və əməkdaşlıq tədbirləri davam etdirilməli və bu işdə mətbuat və teleradio yayım vasitələrindən daha geniş istifadə olunmalıdır. Həmçinin ali və orta ixtisas məktəbləri, ixtisasartırma və tədris mərkəzlərində korrupsiya ilə mübarizə haqqında maarifləndirmə kurslarının təşkil edilməsi üçün tədbirlər görülməsi zəruridir. Komissiya gələcək fəaliyyətini qeyri-hökumət təşkilatları, beynəlxalq təşkilatlar, özəl sektorun və mətbuatın nümayəndələri ilə sıx əməkdaşlıq şəraitində davam etdirməyi planlaşdırır. 

“Azərbaycan” qəzetində dərc edimişdir (03 iyun, 2005-ci il, № 125) 
